
Umsögn #3 um 436. mál, lagafrumvarp 150. löggjafarþing 2019-2020: 
Hollustuhættir og mengunarvarnir (viðauki)

Athugasemdir vegna viðbragða Umhverfis- og 
auðlindaráðuneytisins dags. 26.02.2020

Ungir umhverfissinnar (UU) hafa kynnt sér vinnuskjal Umhverfis- og auðlindaráðuneytisins 
(UAR), dags. 26.02.2020, þar sem dregin eru fram helstu atriði í umsögnum um frumvarpið og 
viðbrögð UAR við þeim lögð fram. UU höfðu áður sent tvær umsagnir um frumvarpið, dags. 
10.01.2020 og 17.01.2020.

Í vinnuskjali UAR er því haldið fram að: „Samkvæmt núgildandi lögum [sé] ekki gerð krafa 
um úttekt á starfsemi áður hún hefst.“ Þetta er rangt en þrátt fyrir að lög um hollustuhætti og 
mengunarvarnir, nr. 7/1998, kveði ekki sérstaklega á um úttekt er almenn krafa um slíkt 
tilkomin vegna ákvæða stjórnsýslulaga, nr. 37/1993, sbr. eftirfarandi rökstuðning:

Samkvæmt 1. mgr. 6. gr. laga um hollustuhætti og mengunarvarnir, nr. 7/1998, er óheimilt að 
hefja atvinnurekstur hafi starfsleyfi ekki verið gefið út. Í núverandi lögum á þetta við um allan 
atvinnurekstur, sbr. I-V viðauka.
Útgáfa starfsleyfis af hálfu heilbrigðisnefndar sveitarfélags er þ.a.l. stjórnvaldsákvörðun, enda 
kveður hún á um réttindi og skyldur rekstraraðila, þ.m.t. hvort hann megi hefja rekstur. Útgáfa 
starfsleyfa fellur því óumdeilanlega undir stjórnsýslulög, nr. 37/1993.

Samkvæmt 10. gr. stjórnsýslulaga, nr. 37/1993, er fjallar um rannsóknarregluna, skal stjórnvald 
sjá til þess að mál sé nægjanlega upplýst áður en ákvörðun er tekin í því.
Þessi einfalda regla leiðir af sér að þá nauðsyn að fulltrúi heilbrigðisnefndar kynni sér 
húsakynni og aðbúnað starfsemi áður en ákvörðun er tekin um útgáfu starfsleyfis, þ.m.t. með 
vettvangsferð eða svokallaðri úttekt.
Þetta verklag er hluti af stjórnsýsluframkvæmd heilbrigðisnefnda sveitarfélaga í núverandi 
fyrirkomulagi, enda væri starfsleyfisútgáfa án úttektar brot á rannsóknarreglu stjórsnýslulaga.

Ungir umhverfissinnar gera alvarlega athugasemd við þessa staðhæfingu Umhverfis- og 
auðlindaráðuneytisins.

f.h. stjórnar Ungra umhverfissinna

